
A Luisu Ladu e famìlia

Gasi còntada su Santu Vangelu
Chi fit mortu in sa rughe assusu
E a sas très dies dae su chelu
Deu ischidat su pòberu Gesusu
E Maria non pianghende piusu
Si che leat cuntenta su velu
E un'abbratzu a su fitzu li dada
Dae tando Pasca Manna est festada.

Ma sos contos antigos como lassu
Che Maria, dae Quartu un'abbratzu.

Pasca Manna passedas in allegria
Totus felitzes coment'a Maria.



A Marco nebode pro sos degheot'annos

Sa fida est una barca in mes''e mare
chi lenta partit cun bentu in favore
pro pigare una diretzione.
Essende su chi naschet pagu pràticu
@@@@sa famìlia est pilota automàticu
@@@@chi nde imponet sa destinatzione.
@@@@Ma cando lompet s'edade mazore
@@@@s'òmine a solu devet navigare 

pro fàghere su disizadu viàgiu.
Pro iscanzare s'unda 'e sa tempesta
gìrada su timone cun sa manu
e mantenet sa rota impostada.
@@@@Pro tue custa rota est cumenzada:
@@@@datu chi como ses su capitanu
@@@@ti naro atentzione bene presta
@@@@e afronta sa fida cun coràgiu.

Mira in altu pro sa temporada
in sas isceltas pone atentzione
piga sempre cussa diretzione
ùe in chelu nues no b'ind'ada.

No iscultes su cantu 'e sas sirenas
ca de su marineri sun nemigas
tira 'eretu tàpade sas origas
ca de trassas issas nde sun pienas.

Cand'arribas istracu a sa meta
beta s'àncora, est sa terra chircada
firma incue ca ti l'as meritada:
soddisfatzione como t'aspeta'!

T'auguro chi non tenzas malannos
ch'agates sa richesa e sa fortuna
su viàgiu non lu passes in afannos
de maladia no nde tenzas una.

Ti fato sos augurios pro sos annos
t'assistat in su mare bona luna.
In custu viàgiu sias sempre cuntentu
fines cand'asa brincare sos chentu.

Quartu sant'Elena su noe de lampadas de su 2008.



Animale areste 
Su 15 de maju de su 2004

Est bestida cun peddita
in su tuju totu posta
e si faghet s'imposta
bogat fora sa conchita.

Cando rendet sa visita
(totunduna issa est tosta)
a innante e a segus s'isposta'
spruzend'abba benedita.

Est istrana sa mania
faghet lestra su rituale
pustis tocu piùs non dada.

Calchi 'olta, ispozada,
pod'istare fines male
ca li benit maladia.



A Seulu
Su seighi de abrile de su 2002

A ti l'amentas, o bidda adorada,
fis prena 'e zente e de atividade
bivaiaus totus in povertade
ma pane in sa mesa mai mancada?

Peruna domo sa janna tancada
fis bidda esèmpiu pro umanidade
dogni paesanu fit unu frade
de domo in domo bufende s'andada!

In custos tempos de gràzias de Deus
Ses bòida e pagu de zente nde contas
Fintzas chi s'istat menzus de 'inare.

Si a emigrados recuidos pregontas
Gia' ti lu naran chene isbagliare:
Fis menzus cando s'istaiat peus!



A Tziu Boricàngelu
(po sos chent'annos)
Seulu, Su deghe de arbile de su duamizabàtoro 

Cun bàculu camina' a passu lentu
e in cara giughet sempre bonumore
ma tziu Boricu fende su pastore
nd'at itu abba, nie, frit'e bentu.

Giughet su corpus forte che tzimentu
no intendet nen puntas, nen dolore
e pagas bortas anda' a su dotore,
po cussu est ch'at brincadu sos chentu!

Chene pigare droga e meighina
de curridore s'at postu sos pannos
seghende su traguardu a chent'a s'ora.

De nois sos augurios pro sos annos,
impare a sa muzere tzia Lillina
a nde festare medas ancora.



A tziu Editu
Seulu 25/11/2012

A su chi sonada cun melodia
sas lioneddas in processione
sighende sa sua devossione
e giughende in sa festa allegria.

A su mastru de sarda poesia
ch'in su libru cun sas suas cantzones
a su letore at fatu lezione
nende de sos usos de una 'ia.

A su chi de sa vida sos valores
preigad'at lassende in ogni situ
de issu s'onestade pro amentu.

Seulu li rendet sos onores
s'inchinat e ringràtziat tziu Editu
faghende sos augurios pro sos chentu.



Matzone
Sa die de mes'austu de su 2004

Matzone eo so e mi nde vantu
de cussa razza matzonina rara.
A s'aparèntzia parzo unu santu,
a sa mirada parzo unu para.
In creja a dogni missa sempre cantu
e “giugo sa lughe divina in cara”.
A sos interros ando cun piantu
pro chi sa vida mia parzat crara.

Ma cando falat su sole, a s'iscuru,
mi ch'esso a monte a su cantu 'e s'istria,
fusile a pala, cun sa cartucera.

Est tando chi deo cambio sa manera
de conduer sa “santa” vida mia
e totu su chi agato bi lu furu.



S'industrializatzione de sa Sardigna Centrale
Frùmini de Quartu s'oto de austu de su duamiz'e trèighi

Unturzos sun bènnidos dae tesu
a t'ispulpare carre e speigu.
Como Sardigna mia de Mesu
non se lìmpia che a prima che un'isprigu
ca sos tuos bellos campos ana resu
a muntonàrzu ue faghiat su trigu.
E semus chene masone e tribàgliu
ca in su pianificare an fatu isbàgliu.
______________________________
L'an giamada industrializatzione
fit menzus a li narrer distrutzione! 



Unda manna

Un'unda manna de su Campidanu
partendu de Casteddu ses pesada
a otuxentus metrus est arribada
Seulu imboddiendu e Sarcidanu.

S'àcqua at carraxiau mont'e pranu
cun s'abba ona s'est imbesturada
e imoi “s'àbcqua” est incuinada.
Sa genti dd'est bufendu, esti stranu!

Prima s'andada a s'ortu po abbai
imoi cun s'àcqua ci teneus grussa
si podit solu s'ortu acquai.

Est fin’andendu mali su presutu
ca dd’est calendu totu sa farrussa
de candu ddi nanta “su prosciutu”.


